Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin María Carmen Segura Moreno andreak egindako galderaren erantzuna, Foru Diputazioak emana, Tokiko Administrazioa Berregituratzeko Planari buruzkoa. Galdera argitaratu zen 2015eko azaroaren 20ko 32. Nafarroako Parlamentuko Aldizkari Ofizialean.

Iruñean, 2015eko abenduaren 1ean

Lehendakaria: Ainhoa Aznárez Igarza

ERANTZUNA

Unión del Pueblo Navarro parlamentu taldeari atxikitako foru parlamentari María Carmen Moreno Segura andreak idatziz erantzuteko galdera egin du Tokiko Administrazioa Berregituratzeko Planari buruz (9-15/PES-00138). Hauxe erantzun dio Landa Garapeneko, Ingurumeneko eta Toki Administrazioko kontseilariak:

Zein da parte-hartze prozesu honen taxuketa?

Nafarroako Toki Administrazioaren erreforma egiteko prozesua, lerro nagusitan, honako hau da:

1. Proposamen gisako oinarrizko dokumentu bat taxutzea (zeinari liburu zuria ere dei baitakioke), non lana garatzeko esparrua finkatuko baita. Agiri horretan, eranskin gisa jasoko dira aurreko legegintzaldietan Parlamentuan eratu diren lantaldeek taxututako ekarpenak. Oinarrizko dokumentu hori Toki Administrazioko Zuzendaritza Nagusia prestatzen ari da, eta hemendik gutxira aurkeztuko zaio Nafarroako Gobernuari eta Nafarroako Udal eta Kontzejuen Federazioari, dokumentu hori osatzeko edo aldatzeko proposamenak egin ditzaten.

2. Eztabaidan inplikatutako agenteek parte hartzeko prozesuari dagokionez, protagonismo nabarmena izanen dute Nafarroako toki entitateetako ordezkariek. Halaber, aholkulari gisa, pertsona taldeek parte hartuko dute, daukaten kualifikazio profesionalaren arabera antolatuak; horien artean egonen dira udal idazkariak zein bestelako funtzionarioak, unibertsitate-irakasleak eta gai zehatzetako adituak. Azken horien eginkizuna tokiko ordezkarien eginkizunaren osagarria izanen da, haiek eztabaidarako gaitasuna eduki gabe.

3. Behin gai desberdinei buruzko proposamenak eginda, Toki Administrazioko Zuzendaritza Nagusiaren juristek legeen eta bestelako arauen aurreproiektuak eginen dituzte, haiek aurrea eraman ahal izateko. Nafarroako Gobernuak dokumentu horiei azken taxuak emanen dizkie, eta dokumentuak ukitutako eragileekin kontrastatuko ditu.

4. Lege proiektuak Parlamentuan eztabaidatu eta onetsiko dira.

5. Nafarroako Toki Administrazioaren antolaketa berria abian jarriko da.

Zertan datza aipatu prozesua?

Prozesua datza Toki Administrazioa berrantolatzeko proposamen bat egitean, honako funtsezko hiru gai hauetan zentratuta:

1. Toki entitateen finantzaketa.

2. Toki entitate bakoitzak bete beharreko eskumenak zehaztea eta Nafarroako Gobernuak beharrezkotzat jotzen dituenak eskuordetzeko proposamena.

3. Nafarroarako tokiko planta berri baten proposamena lantzea.

Zehazki parte hartzeko prozesuari dagokionez, aurreratu dezakegu talde dinamizatzaile bat edo batzorde kudeatzaile bat edukiko dituela, Nafarroako Gobernuak eta Nafarroako Udal eta Kontzejuen Federazioak osatua, eta talde hori arduratuko dela jarduketak zehazteaz. Talde horrek bere buruari behar diren baliabide teknikoak eta giza baliabideak emanen dizkio, hura modu zehatzean aurrera eramateko. Batzorde kudeatzaile horrek partaidetza-foroak antolatuko ditu, non Nafarroako toki entitateak ordezkatuta egonen baitira, xedatzen den moduan.

Zer epe aurreikusi duzue parte-hartze prozesurako eta prozesu osterako?

Prozesuak oro har ez litzateke bi urte baino gehiago luzatu beharko, legegintzaldi honetan onetsi ahal dadin.

Kontuan hartuko al duzue jada egina dagoen tokiko maparen ponentzia?

Lehenengo erantzunean adierazi bezala, aurreko legegintzaldietako lantalde guztiek taxututako materiala prozesurako lan-materiala da, eta oinarrizko dokumentuari eranskin gisa gehituko zaio.

Hori guztia jakinarazten dizut Nafarroako Parlamentuko Erregelamenduko 192. artikulua betez.

Landa Garapeneko, Ingurumeneko eta Toki Administrazioko kontseilaria: Isabel Elizalde Arretxea

